IT-TIENI SENA TA' TĦEJJIJA GĦALL-ĠUBLEW TAS-SENA 2000
EJJA, SPIRTU QADDIS

L-Ispirtu s-Santu u l-Ekumeniżmu


Il-Kummissjoni Ekumenika u l-Kummissjoni għad-djalogu mar-Reliġjonijiet fil-Kunsill Ċentrali għall-Ġublew il-Kbir tas-sena 2000, bagħtu n-noti li ġejjin lill-Konferenzi Episkopali. It-tema għat-tieni sena ta' tħejjija għall-Ġublew il-Kbir hu dan li ġej: "L-Ispirtu s-Santu jinsab fi ħdan il-komunità tad-dixxipli ta' Ġesù biex iqaddisha." In-noti li ġejjin huma riflessjoni fuq l-Ispirtu s-Santu u l-ekumeniżmu u fihom hemm ukoll xi suġġerimenti prattiċi. Id-"dossier" tal-Kummissjoni għad-Djalogu bejn ir-reliġjonijiet juri x'inhu l-ħsieb dwar l-Ispirtu s-Santu fit-tliet reliġjonijiet ewlenin tad-dinja.

L-ITTRA LILL-KONFERENZI EPISKOPALI

L-ISPIRTU S-SANTU U L-EKUMENIŻMU

Ejja, Spirtu qaddis.

Int li tagħti l-ħajja, wettaq dak li ħlaqt.

Spirtu ta' verità, eħlisna.

Spirtu ta' għaqda, żomm f'rabta sħiħa l-poplu tiegħek.

Spirtu qaddis, biddilna u qaddisna.


Hekk talbu l-Insara ta' ħafna knejjes u komunitajiet ekklesjali fis-Seba' Assemblea Ġenerali tal-Kunsill Dinji tal-Knejjes f'Canberra (1991), huma u jitolbu lill-Ispirtu s-Santu li jwettaqna, jeħlisna, ibiddilna, iqaddisna, iħabbibna ma' xulxin, jgħaqqadna.
It-tradizzjonijiet insara tal-lvant u tal-punent

Dawn l-istess fehmiet, dan l-istess talb spiss insibuh fl-innijiet u t-talb ta' ħafna tradizzjonijiet insara bħalma huma l-Veni Creator Spiritus tat-tradizzjoni latina, il-Vasilev Ourante Paraklete (Paraklitu Sultan tas-sena) tat-tradizzjoni biżantina, u dawk ta' tradizzjonijiet insara oħra tal-lvant u tal-punent, kull waħda bil-karatteristiċi proprji tagħha.

It-talba lill-Ispirtu s-Santu 


F'dawn il-ġranet l-insara qed jitolbu lill-Ispirtu s-Santu d-dawl tal-għerf ta' dejjem, biex jirrivela l-misteru kbir ta' Alla l-Missier u tal-Iben magħqudin flimkien f'imħabba waħda. Din l-imħabba twassalna biex nintebħu bil-grazzja li biha l-Ispirtu Ħallieq jimla l-qlub li hu ħalaq, u bil-faraġ u l-unzjoni li jkattru f'min jemmen il-fidi, it-tama u l-imħabba. Nitolbuh iqawwina bid-doni tiegħu: iqanqal fina l-kelma, ikebbes id-dawl tal-fehma tagħna, iqanqal qlubna waqt li jfejjaq il-ġerħiet tagħna. Nitolbuh iħarisna mid-deni u jagħtina d-don tas-sliem. Fid-dawl tal-firda li hemm fost l-insara u tat-tħabrik għal xirka dejjem akbar fost il-knejjes u l-komunitajiet ekklesjali nitolbu biex, permezz tal-Ispirtu s-Santu, naslu għall-għarfien u għal tisħib aqwa fil-misteru ta' mħabba li hu Alla, Missier, Iben u Spirtu s-Santu. Jalla l-Ispirtu jrawwem fil-komunitajiet tagħna xewqa akbar u impenn għall-għaqda, biex inkunu dejjem aktar lesti "ħa nisimgħu xi jgħid l-ispirtu lill-knejjes" (Apok 2, 7)
1.  SPIRTU ĦALLIEQ


Għalkemm m'għandniex inqisu bħala rivelazzjoni tal-Ispirtu s-Santu dak li naqraw fil-Ġenesi dwar l-Ispirtu ta' Alla li kien jittajjar fuq l-ibħra (Ġen 1, 2), dan il-kliem jiswa biex iwassalna ħalli nintebħu bid-dinamiżmu spiritwali li jimla l-ħolqien kollu u kull ġrajja, sa mill-bidu u qabel stess ir-rivelazzjoni espliċita tal-ħidma ta' Alla fi Kristu. It-talba biżantina tkellem lill-Ispirtu s-Santu bħala dak li "jinsab kullimkien u jimla kollox".

L-Ispirtu s-Santu jaħdem fil-ħolqien kollu


Fl-imgħoddi Alla bosta drabi u f'bosta manjieri tkellem ma' missirijietna permezz tal-profeti (ara Lhud 1, 1). It-Testment il-Qadim hu l-ġrajja tal-ħidma ta' Alla fi ħdan il-poplu tiegħu. Fih, it-Testment il-Ġdid sab il-kliem u l-profezija li kien jeħtieġ biex ifisser il-messaġġ evanġeliku. Fid-dawl tal-Evanġelju, il-komunità nisranija fehmet x'kien it-tifsir sħiħ ta' dik il-ħidma. Qatt daqs illum fil-ġrajja tal-Kristjaneżmu, il-Knisja għarfet il-kobor u l-universalità tal-preżenza effettiva ta' Alla u tal-Ispirtu fil-ħolqien kollu, fl-umanità, fl-istorja, fil-kulturi u fir-reliġjonijiet. Minkejja d-dnub, il-perverżjoni, il-kontradizzjonijiet, l-infedeltajiet u dgħufija,  il-bniedem jibqa' "xbieha ta' Alla", imnebbaħ mill-Ispirtu s-Santu u mmexxi lejn is-sħuħija tas-Saltna ta' Alla.  Il-konvinzjoni li l-Ispirtu s-Santu, l-Ispirtu tal-Missier u tal-Iben, jaħdem fil-ħolqien kollu, jurina bid-dieher x'inhuma l-aspetti fondamentali ta' kull komunikazzjoni u ta' kull għaqda bejn il-persuni, ħaġa li tmur 'l hemm minn kull differenza u kull ħajt ta' firda. L-Ispirtu s-Santu "iqanqal lill-bnedmin fil-fond ta' qalbhom biex fil-ħajja tagħhom ta' kuljum tinbet iż-żerriegħa tas-salvazzjoni, li tilħaq il-kobor sħiħ tagħha fl-aħħar taż-żminijiet" u hekk jibni s-Saltna ta' Alla tul iż-żminijiet u jħejji d-dehra sħiħa tagħha fi Kristu. (Tertio Millennio Adveniente, 45).
2.  L-ISPIRTU S-SANTU U L-KNISJA


L-Ispirtu s-Santu jgħin u juri l-ħolqien ġdid fi Kristu: fil-mument tal-inkarnazzjoni, meta bil-qawwa tal-Għoli xeħet id-dell tiegħu fuq Marija (ara Lq 1, 35); waqt il-magħmudija ta' Kristu, meta niżel u qagħad fuqu; nhar Għid il-Ħamsin, meta kebbes il-komunità biex ixxandar il-Mulej lid-dinja. It-tielet artiklu tas-simbolu appostoliku  "Nemmen fl-Ispirtu s-Santu", jgħaqqad b'mod intrinsiku l-Ispirtu s-Santu mal-Knisja qaddisa u kattolika, max-xirka tal-qaddisin, mal-maħfra tad-dnubiet, mal-qawmien mill-imwiet, u mal-ħajja ta' dejjem. Il-ħidma għat-tqaddis tal-Ispirtu s-Santu  b'hekk intweriet sa żmienna. Il-fidi fl-Ispirtu s-Santu  tgħaqqad il-Knisja ma' bidu li jiġi qabel kull firda li saret wara u kull aljenazzjoni. Din il-fidi titfa' dawl ukoll fuq il-communio sanctorum (ix-xirka tal-qaddisin) li hi misteru, imma li tfisser ukoll l-għaqda ta' dawk li mexjin fit-triq – jiġifieri dawk li huma ta' Kristu u għandhom l-Ispirtu tiegħu, u jgħixu bit-tama tal-qawmien mill-imwiet u l-ħajja ta' dejjem – ma' ħutna kollha li mietu fis-sliem ta' Kristu (ara Lumen gentium 50). Din il-mixja tissopponi l-maħfra tad-dnubiet dejjem sejra.
Il-ħidma speċjali tal-gruppi u tal-movimenti


Fost is-sinjali taż-żminijiet li naraw fil-knejjes u l-komunitajiet ekklesjali, fil-gruppi u l-movimenti, hemm l-għarfien ġdid tal-preżenza u l-ħidma tal-Ispirtu s-Santu. Dawn il-gruppi, huma u jevitaw kull periklu ta' settarjaniżmu, iridu jiċċelebraw b'mod speċjali l-preżenza tal-Ispirtu fil-Knisja kollha u fil-ħolqien kollu. Huma msejħin biex jagħtu xhieda ta' ftuħ ekumeniku lejn l-oħrajn, għax iħossu li l-Ispirtu hu bħar-riħ, li ma tafx minn fejn ikun ġej u fejn sejjer, u li jaħdem bil-moħbi kullimkien u li jiftaħ għal xirka bejn l-insara f'dinja msejħa għas-Saltna ta' Alla.
Fidi fl-Ispirtu s-Santu


Il-fidi fl-Ispirtu s-Santu titlob ukoll fidi fil-Knisja ta' Kristu. Hi "sura ta' sagrament jew sinjal ta' għaqda intima ma' Alla u tal-unità tal-ġens kollu tal-bnedmin" (Lumen gentium, 1). Bħala sagrament u sinjal hi realtà komplessa li toħroġ min-natura doppja tagħha, umana u divina, soċjetà b'organi ġuridiċi u ġisem mistiku ta' Kristu, komunità viżibbli u spiritwali. Taqdi l-Ispirtu ta' Kristu li jaħjiha billi jibnilha l-ġisem (ara Lumen gentium, 8).
Xirka vera iżda mhux perfetta


Il-Knisja, li hi kostitwita bħala soċjetà fid-dinja tal-lum, tinsab u tibqa' teżisti fil-Knisja Kattolika, immexxija mis-suċċessur ta' San Pietru, u mill-isqfijiet f'xirka waħda miegħu. Fl-istess waqt, il-Knisja Kattolika tagħraf li l-insara l-oħra jiksbu l-ġustifikazzjoni bil-fidi fil-magħmudija, u jingħaqdu ma' Kristu, u għandhom jitqiesu bħala ħutna fil-Mulej (ara Lumen gentium, 8 u Unitatis redintegratio, 3). Anzi, barra mill-Knisja Kattolika hemm elementi u doni bħalma huma l-kelma miktuba ta' Alla; il-ħajja tal-grazzja, il-fidi, it-tama u l-imħabba; u hemm ukoll id-doni tal-Ispirtu s-Santu, u elementi li jidhru (ara Unitatis redintegratio, 3; Lumen gentium,15). Fl-enċiklika tiegħu Ut unum sint, il-Papa Ġwanni Pawlu II insista fuq il-fatt li hemm valuri ekklesjali wkoll fost l-insara l-oħra: "Barra l-komunità kattolika ma għandniex naħsbu li hemm xi vojt ekklesjali" (ara Ut unum sint, 13; ara wkoll 10). Dan l-għana hu tali li jkollna ngħidu li ġa hemm vera għaqda bejn il-Knisja Kattolika u l-knejjes l-oħra u l-komunitajiet ekklesjali. Din l-għaqda vera, iżda mhux perfetta, trid twassalna għar-rikonċiljazzjoni u għall-għaqda sħiħa. Il-Ġublew tas-sena 2000 hu okkażjoni biex flimkien nagħrfu aktar fil-fond ix-xirka ta' bejnietna u nintebħu bil-konsegwenzi ta' impenn ekumeniku mġedded.
Id-diversità hi sfida biex bil-fidi nagħrfu sinjal tal-Ispirtu s-Santu 


L-Ispirtu s-Santu hu r-rabta tal-għaqda u tax-xirka fil-ġisem wieħed li hu l-Knisja. Fl-istess waqt l-Ispirtu s-Santu jġib diversitajiet kbar: varjetà ta' ministeri u ta' ħidmiet, ta' kulturi u ta' ilsna. Kliem San Pawl lir-Rumani (Rum 12, 3-5) u lill-Korintin (1 Kor 12, 4-11) dwar id-diversitajiet fil-ġisem ta' Kristu, inqraw f'dawl ġdid fl-istorja tal-umanità, tal-popli u tal-Knisja. Id-diversitajiet fi ħdan il-komunitajiet insara, diversitajiet li llum ma jistgħu jintemmu qatt għax kibru mal-istorja, huma sfida għalina biex bil-fidi nagħrfu fihom sinjal tal-Ispirtu s-Santu  u stedina biex nintegraw f'għaqda mġedda dawn id-diversitajiet li diżgrazzjatament ġew mill-firdiet. Min-naħa l-oħra, ma nistgħux nagħalqu għajnejna għall-fatt li bid-diversitajiet kulturali u storiċi hemm xi elementi ambigwi. Id-diversità tista' tkun sinjal tal-ħidma kreattiva tal-Ispirtu s-Santu u sinjal tal-libertà u l-għana tagħha. Iżda, għall-kuntrarju, tista' tkun ukoll sinjal ta' ksur u tiġrif. Kull ġrajja turi kemm l-għana u kemm il-faqar, kemm il-grazzja u kemm id-dnub. L-istorja hi bilfors il-mument li fih jiltaqgħu flimkien l-ispirtu t-tajjeb u l-ispirtu l-ħażin, id-diabolos li jġib ġlied u firda. Għalhekk meħtieġ dixxerniment li ma jieqaf qatt fil-komunità tal-Knisja, biex "nippruvaw kollox, u nżommu t-tajjeb" (1 Tess 5, 5, 21), billi nagħrfu l-frott tal-Ispirtu: "l-imħabba, l-hena, s-sliem, is-sabar, il-ħniena, it-tjieba, il-fidi, il-ħlewwa, ir-rażan" (Gal 5, 5, 22).

3.  KNEJJES OĦRA U KOMUNITAJIET EKKLESJALI GĦAS-SALVAZZJONI


Ġa wrejna kif il-Konċilju Vatikan II jagħraf espliċitament li l-Ispirtu s-Santu  jaħdem fil-knejjes u l-komunitajiet ekklesjali li mhumiex f'għaqda sħiħa mal-Knisja Kattolika. Anżi l-Konċilju, b'mod aktar espliċitu, jgħid li "l-Ispirtu ta' Kristu ma baqax lura li jużahom bħala mezz ta' salvazzjoni" (ara Unitatis redintegratio, 3). Kemm il-Konċilju u kemm ħafna mid-dokumenti dwar id-djalogu ekumeniku semmew il-ħafna elementi ta' din l-għaqda li ġa teżisti. Knejjes oħra u komunitajiet ekklesjali kienu u għadhom strumenti li bihom dawk li mhumiex insara saru jafu bl-Evanġelju u nġabru f'komunitajiet ekklesjali, li saru postijiet ta' qima u ta' tqaddis, ta' xhieda u ta' qadi fl-Ispirtu s-Santu. B'radd ta' ħajr il-knejjes kollha flimkien qed jimmeditaw dwar dak li fuqu jaqblu bejniethom. Huma passi 'l quddiem lejn għaqda dejjem aktar tikber. Minkejja d-differenzi li għad fadal, irridu niftakru fil-ħidma flimkien dwar il-Bibbja, ix-xhieda flimkien fil-missjoni, fl-imħabba u fil-ħidma għall-ġustizzja u l-paċi. Nistgħu nfakkru wkoll ir-riżultati ta' djalogi ekumeniċi dwar ħafna temi teoloġiċi, speċjalment dwar il-Magħmudija, l-Ewkaristija u l-ministeru.
Ix-xhieda tal-fidi bħala wirt komuni tal-insara kollha


Ix-xhieda tal-fidi li taw l-insara sat-tixrid ta' demmhom, jistħoqqilha tissemma b'mod speċjali fl-okkażjoni tal-Ġublew. Din ix-xhieda saret il-wirt tal-insara kollha kattoliċi, ortodossi, anglikani u protestanti. (ara Tertio Millennio Adveniuente, 37). Il-komunità nisranija ma tistax tħalli li tintesa t-tifkira ta' dawn ix-xhieda ta' Kristu, għax juru l-preżenza u l-qawwa tal-Ispirtu s-Santu fil-knejjes kollha u fil-komunitajiet ekklesjali. Leħen il-communio sanctorum hi aktar qawwija u aktar konvinċenti mill-elementi kollha tal-firda (ara Tertio Millennio Adveniente, 33). It-tifkira tax-xhieda u tal-fidi tagħhom hi garanzija ta' tama għall-ġejjieni. Għal dan il-għan, kien ikun jiswa li jitħejja kalendarju komuni jew "martiroloġju ekumeniku", ġabra fil-qosor tal-insara kollha – kattoliċi, ortodossi, anglikani u protestanti – li taw xhieda għal Kristu, is-Salvatur tagħna, ukoll xi kultant bit-tixrid ta' demmhom.

U għax ma għandniex nistqarru bħala don tal-Ispirtu s-Santu  'l ħafna manifestazzjonijiet ta' kultura, ta' mużika, ta' pittura, ta' skultura, ta' arkitettura, ta' letteratura li huma u jfissru l-ispiritwalità tat-tradizzjoni  nisranija tagħhom, isiru teżor tal-Kristjanità kollha 'l hemm mill-firda bejn il-knejjes?

4.  L-ISPIRTU S-SANTU U L-GĦAQDA SĦIĦA TAL-INSARA


Il-moviment biex isseħħ mill-ġdid l-għaqda bejn l-insara kollha tqanqal mill-grazzja tal-Ispirtu s-Santu (ara Unitatis redintegratio, 1). Hu l-Ispirtu li qed iqajjem ix-xewqa għall-għaqda bejn id-dixxipli kollha ta' Kristu, u għal dak l-għemil kollu li jwassal  lil kulħadd biex bis-sliem iġib dik l-għaqda kif xtaqha Kristu. Imbagħad l-Evanġelju jitħabbar b'aktar qawwa u d-dinja tinfetaħ għall-fidi. Għalhekk il-Knisja "b'ħerqa aqwa għandha titlob lill-Ispirtu s-Santu l-grazzja tal-għaqda tal-insara ... Fl-aħħar mill-aħħar, l-għaqda tal-insara hi don tal-Ispirtu s-Santu" (Tertio Millennio Adveniente, 34).
L-għaqda sħiħa tal-insara hi xi ħaġa aqwa u aktar għażiża minn kull ħaġa oħra li nistgħu naħsbu


Il-ħajr tagħna għall-mixi li beda f'dawn l-aħħar mitt sena, li bir-raġun kollu nistgħu nsejħulhom il-mitt sena tal-ekumeniżmu, għandu jkollu miegħu l-impenn li nkomplu dan il-mixi billi tikber aktar l-għaqda sa dak iż-żmien li fih nistgħu niċċelebrawha, aħna u nżommu sħiħ "fit-tagħlim tal-appostli u fl-għaqda ta' bejniethom, fil-qsim tal-ħobż u fit-talb" (Atti 2, 42). Nistgħu nxebbħu l-mixi ekumeniku ma' Abraham li bil-fidi obda l-ordni li jitlaq lejn post li kien se jingħatalu bħala wirt, "u telaq mingħajr ma kien jaf fejn sejjer" (Lhud 11, 8). L-għaqda sħiħa tal-insara hi xi ħaġa aqwa u aktar għażiża minn kull ħaġa oħra li nistgħu naħsbu. Hu għalhekk li nittamaw li dan nilħquh, immexxijin mill-Ispirtu s-Santu. "Meta jiġi hu, l-Ispirtu tal-verità, iwassalkom għall-verità kollha; għaliex hu ma jgħid xejn minn tiegħu, imma jgħid dak li jisma', u jħabbrilkom il-ġejjieni" (Ġw 16, 13). Il-verità li tiġi mgħallma u titwemmen ma tistax tinfired mill-verità li ngħixu f'xirka sħiħa ta' mħabba ma' Alla u ma' ħutna – xirka fil-verità li ngħatat u trid tidher; verità fl-għaqda li ngħatat u li trid dejjem aktar isseħħ. Għalhekk, il-pellegrinaġġi lejn postijiet fejn xi xhud ewlieni tal-fidi hu mfakkar jibqgħu dejjem drawwa simbolika li tista' tqanqal il-fidi u ssaħħaħ l-għaqda ekumenika.
L-importanza tad-djalogu għar-rikonċiljazzjoni tal-insara


Kif ġara lid-dixxipli ta' Għemmaws li għarfu l-Mulej fit-triq huma u jitkellmu bejniethom u miegħu, id-djalogu – id-djalogu ekumeniku wkoll – jibqa' dejjem għall-insara "pass li ma tistax tgħaddi mingħajru fil-mixi lejn il-kobor sħiħ tagħhom bħala persuni, kemm bħala individwi u kemm bħala komunitajiet ta' persuni" (Ut unum sint, 28). Ma hemmx għalfejn nuru l-importanza tad-djalogu fir-rikonċiljazzjoni tal-insara. Iżda forsi jiswa li naraw x'inhi l-ħidma tal-Ispirtu s-Santu, kemm meta qed tingħata xhieda u kemm meta qed tinstema', iż-żewġ kundizzjonijiet meħtieġa biex ikun hemm djalogu. Hu l-Ispirtu s-Santu li jħejjijna biex inwieġbu lil kull min jitlobna l-għala għat-tama tagħna (ara 1 Piet 3, 15). L-Ispirtu s-Santu wkoll joħloq fina dispożizzjoni biex nilqgħu t-tifsir li xi ħadd jagħtina tal-għala tat-tama tiegħu. Ftuħ umli għal xulxinn jista' jwassal biex l-Ispirtu jkellem Knisja permezz ta' dak li tifhem knisja oħra (ara Baptism, Eucharist and ministry tal-Kummissjoni "Faith and Order"). Hu l-Ispirtu s-Santu li jagħti l-kuraġġ biex nibdew proċess ta' dixxerniment li jseħħ permezz ta' djalogu, għax nafu li l-verità mhijiex xi ħaġa li wieħed jippossiedi, imma hi ħaġa li naqsmu bejnietna billi nagħtu lil xulxin u nirċievu mingħand xulxin.
Talb kollu fiduċja


Fid-dawl ta' dan, fl-aħħar mill-aħħar dak li hu meħtieġ hu talb kollu fiduċja.

Veni Creator Spiritus
Spirtu s-Santu, ejja fina,





raġġ ta' dawl qaddis agħtina.

Naddaf kull fejn hemm it-tbajja,

fejn hemm nixfa reġġa' l-ħajja,

lill-miġruħ agħtih fejqan.

Rattab fina l-ebusija,

agħti lill-berdin bżulija,

għin fit-triq lil min beżgħan.
5. SUĠĠERIMENTI PRATTIĊI
5.1  It-Talb
Il-Ġimgħa ta' Talb għall-Għaqda tal-Insara

a) Is-suġġett tal-Ġimgħa ta' Talb għall-Għaqda tal-Insara fl-1998 hu: "L-Ispirtu jgħinna fin-nuqqas ta' ħila tagħna" (Rum 8, 26). Il-kap li minnu ttieħed dan il-vers jagħtina dehra tassew tal-għaġeb tal-ħidma tat-Trinità fil-ħolqien u fl-umanità. Fl-istess waqt, jistedinna għat-talb lill-Ispirtu s-Santu, li fina jgħajjat: "Abba! Missier!" u jistedinna nitolbu u naħsbu fuq il-Missier. Dan iwassalna biex din is-sena niċċelebraw b'mod speċjali din il-Ġimgħa ta' Talb għall-għaqda tal-insara. Intgħażlu dawn it-temi għat-talb u l-meditazzjoni tul dawn it-tmint ijiem.
1. Dawk kollha li jmexxihom l-Ispirtu t' Alla huma wlied Alla (Rum 8, 14).

2. Intom irċevejtu l-Ispirtu li jagħmel minnkom ulied adottivi (Rum 8, 15).

3. Werrieta ta' Alla, werrieta flimkien ma' Kristu (Rum 8, 17).

4. Il-glorja li għad tidher fina (Rum 8, 18).

5. Aħna nafu li l-ħolqien kollu għadu sa issa jitniehed bl-uġigħ tal-ħlas (Rum 8, 22-23)

6. Aħna salvi bit-tama (Rum 8, 24).

7. L-Ispirtu jidħol għalina fin-nuqqas ta' ħila tagħna (Rum 8, 26).

8. L-Ispirtu bit-talb tiegħu jidħol għall-qaddisin (Rum 8, 27).

Irridu niftakru li l-Kummissjoni li kull sena tħejji t-testi għat-talb għall-għaqda tal-insara hi magħmula minn rappreżentanti tal-Knisja Kattolika u minn rappreżentanti tal-"World Council of Churches". Il-Kummissjoni aċċettat li tuża l-istess temi għas-snin 1997-1998 li ġew proposti mill-Ittra Appostolika Tertio Millennio Adveniente bi tħejjija għall-Ġublew. Biex il-Ġimgħa ta' Talb tiġi ċelebrata f'ħafna postijiet, hu meħtieġ li jkun hemm verament koperazzjoni ekumenika u adattament tat-testi skont il-post.

Il-festa tal-Għid il-Ħamsin

Żmien Għid il-Ħamsin f'ħafna postijiet hu żmien li fih isir talb għall-għaqda tal-insara. Għid il-Ħamsin hu festa ta' xhieda u ta' xirka fl-Ispirtu, ta' għaqda u ta' diversità. Ikun ifisser ħafna li b'xi mod issir ċelebrazzjoni ta' tħejjija u ta' mistennija għall-miġja tal-Ispirtu s-Santu, u ċelebrazzjoni tal-festa stess meta "lkoll kienu miġburin f'post wieħed" (ara Atti 2, 1), permezz ta' inizjattivi ta' xhieda u ta' talb li juru r-rieda għall-għaqda.

Pellegrinaġġ


Pellegrinaġġ lejn xi post li jfisser ħafna fit-tifkiriet insara ta' xi pajjiż partikulari, xi post fejn il-fundaturi tal-Knisja tal-post, qabel il-firdiet bejn l-insara, huma mfakkra, ikun pellegrinaġġ li jfisser ħafna, ikun simbolu tal-moviment ekumeniku: għaqda, mixi flimkien bi spirtu ta' talb u ta' penitenza lejn destinazzjoni waħda.

5.2  Is-sagrament tad-dħul fil-ħajja nisranija

Is-Sagramenti u r-relazzjoni tagħhom mal-Ispirtu s-Santu 


Iċ-ċelebrazzjoni tas-sagramenti – speċjalment iċ-ċelebrazzjonijiet tas-sagramenti tad-dħul fil-ħajja nisranija – magħmudija, konfermazzjoni, ewkaristija – huma mumenti importanti fil-ħidma tal-Ispirtu s-Santu, li jġib il-preżenza ta' Kristu fil-Knisja biex jibni x-xirka tal-qaddisin.


Dawn is-sagramenti u r-relazzjoni tagħhom mal-Ispirtu s-Santu u mal-Knisja huma temi adatti għall-istudju fil-katekeżi u fil-gruppi ekumeniċi.

5.3  Ix-xirka tal-qaddisin

L-insara kollha jemmnu li l-Ispirtu s-Santu hu Spirtu li jqaddes.
Il-ħidma tal-Ispirtu s-Santu fix-xhieda

a)  F'ħafna postijiet l-insara jagħrfu li fosthom kien hemm martri u xhieda ewlenin tal-fidi, tat-tama u tal-imħabba – kemm irġiel u kemm nisa. Xi wħud minn dawn, bħal San Franġisk ta' Assisi, Roubleo, Johann Sebastian Bach, Mons. Romero, Elisabeth Seton, il-martri Anuarite ta' Zaire, u Martin Luther King għal xi raġuni jew oħra huma magħrufin minn kulħadd. Il-gruppi ekumeniċi jistgħu jħarsu lejn l-eżempji ta' dawn ix-xhieda biex jaraw kif ħadem fihom l-Ispirtu s-Santu u x'ħidma seta' jkollhom biex iġibu 'l quddiem għaqda sħiħa bejn l-insara.

Rikonċiljazzjoni u tifkira

b) Persuni oħra huma kontroversjali jew meqjusin bħala simboli ta' firda u ta' ksur tal-għaqda. Mingħajr ma tintesa l-polemika tal-imgħoddi, jaqbel li dawn il-persuni jiġu studjati f'postijiet partikulari biex issir rikonċiljazzjoni tat-tifkiriet tagħhom, b'rispett għall-verità tal-istorja u bi sforz biex wieħed iħares lejhom f'dawl ieħor, huwa u jipprova jifhem x'kienu l-motivi ta' għemilhom u hekk jinkiteb kapitlu ġdid tal-istorja li llum hi ta' kulħadd.

5.4  Xirka ħajja fil-komunità

Il-komunitajiet bħala xhieda ta' xirka


It-tradizzjonijiet insara kollha għandhom suriet ta' ħajja komunitarja, xi wħud aktar żviluppati u strutturati minn oħrajn (monastiċiżmu, ordnijiet reliġjużi, gruppi ta' ħajja nisranija impenjata u integrata, gruppi di base, movimenti u l-bqija). Bħala komunitajiet iħabirku biex jagħrfu aħjar is-sejħat tal-Ispirtu u t-tweġiba tagħhom għall-konverżjoni, għall-fidi u għall-imħabba. Fil-Knisja huma familji ta' spiritwalità. Ħaġa sabiħa jekk, fl-okkażjoni tal-Ġublew, jiġu 'l quddiem opportunitajiet ta' bdil ta' esperjenzi, riflessjoni u talb biex ikun hemm qsim tal-kariżmi u biex isir stħarriġ kif din is-sura ta' xhieda tgħin għall-kobor tax-xirka bejn il-knejjes u l-komunitajiet ekklesjali.
5.5  Offerta lill-kumitat nazzjonali u talba

Għajnuna lill-kumitat nazzjonali


Il-Kummissjoni ekumenika tal-Kumitat ċentrali għall-Ġublew tas-sena 2000 lesta tagħti kull għajnuna u kull informazzjoni lill-Kumitat nazzjonali, lill-kummissjonijiet ekumeniċi tas-Sinodi tal-Knejjes orjentali kattoliċi u lill-Konferenzi Episkopali.

Talba għall-informazzjoni dwar żviluppi pożittivi


Il-Kummissjoni taf li f'xi pajjiżi twaqqfu relazzjonijiet sodi ma' knejjes oħra u ma' komunitajiet ekklesjali: dawn l-iżviluppi jferħuna, u l-Kummissjoni tieħu pjaċir li jkollha tagħrif dettaljat biex tkun tista' twieġeb talbiet li jsirulha minn pajjiżi oħra dwar x'kollaborazzjoni jista' jkun hemm. Il-Kummissjoni trodd ħajr minn issa għal kull tagħrif li jingħatalha.

